
Shriyatirajavimshati

ಶ್ರೀಯತಿರಾಜವಿಂಶತಿಃ

ಶ್ರೀಮತೇ ರಾಮಾನುಜಾಯ ನಮಃ .
ಯಃ ಸ್ತುತಿಂ ಯತಿಪತಿಪ್ರಸಾದಿನೀಂ ವ್ಯಾಜಹಾರಯತಿರಾಜವಿಂಶತಿಂ .

ತಂ ಪ್ರಪನ್ನಜನಚಾತಕಾಂಬುದಂ ನೌಮಿ ಸೌಮ್ಯಭವಯೋಗಿಪುಂಗವಂ ..

ಶ್ರೀ ಮಾಧವಾಂಘ್ರಿಜಲಜ ದ್ವಯನಿತ್ಯಸೇವಾ-
ಪ್ರೇಮಾವಿಲಾಶಯಪರಾಂಕುಶಪಾದಭಕ್ತಂ .

ಕಾಮಾದಿದೋಷಹರಮಾತ್ಮಪದಾಶ್ರಿತಾನಾಂ
ರಾಮಾನುಜಂಯತಿಪತಿಂ ಪ್ರಣಮಾಮಿಮೂರ್ಧ್ನಾ .. 1..

ಶ್ರೀರಂಗರಾಜಚರಣಾಂಬುಜರಾಜಹಮ್ಸಂ
ಶ್ರೀಮತ್ಪರಾಂಕುಶಪಾದಾಂಬುಜಭೃಂಗರಾಜಂ .

ಶ್ರೀಭಟ್ಟನಾಥ ಪರಕಾಲಮುಖಾಬ್ಜಮಿತ್ರಂ
ಶ್ರೀವತ್ಸಚಿಹ್ನಶರಣಂಯತಿರಾಜಮೀಡೇ .. 2..

ವಾಚಾ ಯತೀಂದ್ರ ಮನಸಾ ವಪುಷಾ ಚಯುಷ್ಮತ್-

ಪಾದಾರವಿಂದಯುಗಲಂ ಭಜತಾಂ ಗುರೂಣಾಂ .

ಕೂರಾಧಿನಾಥ ಕುರುಕೇಶಮುಖಾದ್ಯ ಪುಂಸಾಂ
ಪಾದಾನುಚಿಂತನಪರಃ ಸತತಂ ಭವೇಯಂ .. 3..

ನಿತ್ಯಂ ಯತೀಂದ್ರ ತವ ದಿವ್ಯವಪುಃಸ್ಮೃತೌ ಮೇ
ಸಕ್ತಂ ಮನೋ ಭವತುವಾಗ್ಗುಣಕೀರ್ತನೇಽಸೌ .

ಕೃತ್ಯಂಚ ದಾಸ್ಯಕರಣಂ ತು ಕರದ್ವಯಸ್ಯ
ವೃತ್ತ್ಯಂತರೇಽಸ್ತು ವಿಮುಖಂ ಕರಣತ್ರಯಂಚ .. 4..

ಅಷ್ಟಾಕ್ಷರಾಖ್ಯಮನುರಾಜಪದತ್ರಯಾರ್ಥ-
ನಿಷ್ಠಾಂ ಮಮಾತ್ರ ವಿತರಾದ್ಯ ಯತೀಂದ್ರನಾಥ .

ಶಿಷ್ಟಾಗ್ರಗಣ್ಯಜನಸೇವ್ಯಭವತ್ಪದಾಬ್ಜೇ
ಹೃಷ್ಟಾಽಸ್ತು ನಿತ್ಯಮನುಭೂಯಮಮಾಸ್ಯ ಬುದ್ಧಿಃ .. 5..
ಅಲ್ಪಾಽಪಿ ಮೇ ನ ಭವದೀಯಪದಾಬ್ಜಭಕ್ತಿಃ
ಶಬ್ದಾದಿಭೋಗರುಚಿರನ್ವಹಮೇಧತೇಹಾ .

ಮತ್ಪಾಪಮೇವ ಹಿ ನಿದಾನಮಮುಷ್ಯ ನಾನ್ಯತ್-

ತದ್ವಾರಯಾರ್ಯಯತಿರಾಜ ದಯೈಕಸಿಂಧೋ .. 6..

ವೃತ್ತ್ಯಾ ಪಶುರ್ನರವಪುಸ್ತ್ವಹಮೀದ್ರುಶೋಽಪಿ
ಶೃತ್ಯಾದಿಸಿದ್ಧನಿಖಿಲಮಾತ್ಮಗುಣಾಶ್ರಯೋಽಯಂ .

ಇತ್ಯಾದರೇಣ ಕೃತಿನೋಽಪಿ ಮಿಥಃ ಪ್ರವಕ್ತುಂ-
ಅದ್ಯಾಪಿ ವಂಚನಪರೋಽತ್ರ ಯತೀಂದ್ರ ವರ್ತೇ .. 7..

ದುಃಖಾವಹೋಽಹಮನಿಶಂ ತವ ದುಷ್ಟಚೇಷ್ಟಃ
ಶಬ್ದಾದಿಭೋಗನಿರತಶ್ಶರಣಾಗತಾಖ್ಯಃ .
ತ್ವತ್ಪಾದಭಕ್ತ ಇವ ಶಿಷ್ಟಜನೌಘಮಧ್ಯೇ
ಮಿಥ್ಯಾ ಚರಾಮಿಯತಿರಾಜ ತತೋಽಸ್ಮಿ ಮೂರ್ಖಃ .. 8..
ನಿತ್ಯಂ ತ್ವಹಂ ಪರಿಭವಾಮಿ ಗುರುಂ ಚ ಮಂತ್ರಂ
ತದ್ದೇವತಾಮಪಿ ನ ಕಿಂಚಿದಹೋ ವಿಭೇಮಿ .

ಇತ್ಥಂ ಶಠೋಽಪ್ಯಶಠವದ್ಭವದೀಯ ಸಂಧೇ
ಹೃಷ್ಟಶ್ಚರಾಮಿಯತಿರಾಜ ತತೋಽಸ್ಮಿ ಮೂರ್ಖಃ .. 9..
ಹಾ ಹಂತ ಹಂತ ಮನಸಾ ಕ್ರಿಯಯಾ ಚ ವಾಚಾ
ಯೋಽಹಂಚರಾಮಿ ಸತತಂ ತ್ರಿವಿಧಾಪಚಾರಾನ್ .

ಸೋಽಹಂ ತವಾಽಪ್ರಿಯಕರಃ ಪ್ರಿಯಕೃದ್ವದೇವ
ಕಾಲಂ ನಯಾಮಿಯತಿರಾಜ ತತೋಽಸ್ಮಿ ಮೂರ್ಖಃ .. 10..
ಪಾಪೇ ಕೃತೇ ಯದಿ ಭವಂತಿ ಭಯಾನುತಾಪ-

ಲಜ್ಜಾಃ ಪುನಃ ಕರಣಮಸ್ಯ ಕಥಂ ಘಟೇತ .

ಮೋಹೇನ ಮೇ ನ ಭವತೀಹ ಭಯಾದಿಲೇಶ-
ಸ್ತಸ್ಮಾತ್ಪುನಃ ಪುನರಘಂಯತಿರಾಜ ಕುರ್ವೇ .. 11..

ಅಂತರ್ಬಹಿಸ್ಸಕಲವಸ್ತುಷು ಸಂತಮೀಶಂ-
ಅಂಧಃ ಪುರಸ್ಸ್ಥಿತಮಿವಾಹಮವೀಕ್ಷಮಾಣಃ .
ಕಂದರ್ಪವಶ್ಯಹೃದಯಸ್ಸತತಂ ಭವಾಮಿ
ಹಂತ ತ್ವದಗ್ರಗಮನಸ್ಯ ಯತೀಂದ್ರ ನಾರ್ಹಃ .. 12..
ತಾಪತ್ರಯೀಜನಿತದುಃಖನಿಪಾತಿನೋಽಪಿ
ದೇಹಸ್ಥಿತೌ ಮಮ ರುಚಿಸ್ತು ನ ತನ್ನಿವೃತ್ತೌ .
ಏತಸ್ಯ ಕಾರಣಮಹೋ ಮಮ ಪಾಪಮೇವ
ನಾಥ ತ್ವಮೇವ ಹರ ತದ್ಯತಿರಾಜ ಶೀಘ್ರಂ .. 13..

ವಾಚಾಮಗೋಚರ ಮಹಾಗುಣ ದೇಶಿಕಾಗ್ರ್ಯ
ಕೂರಾಧಿನಾಥ ಕಥಿತಾಽಖಿಲನೈಚ್ಯಪಾತ್ರಂ .

ಏಷೋಽಹಮೇವ ನ ಪುನರ್ಜಗತೀದೃಶಸ್ತದ್-

ರಾಮಾನುಜಾರ್ಯ ಕರುಣೈವ ತು ಮದ್ಗತಿಸ್ತೇ .. 14..

ಶುದ್ಧಾತ್ಮಯಾಮುನಗುರೂತ್ತಮ ಕೂರನಾಥ
ಭಟ್ಟಾಖ್ಯದೇಶಿಕವರೋಕ್ತಸಮಸ್ತನಚ್ಯಂ .

ಅದ್ಯಾಽಸ್ತ್ಯಸಂಕುಚಿತಮೇವ ಮಯೀಹ ಲೋಕೇ
ತಸ್ಮಾದ್ಯತೀಂದ್ರ ಕರುಣೈವ ತು ಮದ್ಗತಿಸ್ತೇ .. 15..

ಶಬ್ದಾದಿಭೋಗವಿಷಯಾ ರುಚಿರಸ್ಮದೀಯಾ
ನಷ್ಟಾ ಭವತ್ವಿಹ ಭವದ್ದಯಯಾಯತೀಂದ್ರ .
ತ್ವದ್ದಾಸದಾಸಗಣನಾಚರಮಾವಧೌಯ-

ಸ್ತದ್ದಾಸತೈಕರಸತಾಽವಿರತಾ ಮಮಾಸ್ತು .. 16..
ಶ್ರುತ್ಯಗ್ರವೇದ್ಯನಿಜದಿವ್ಯಗುಣಸ್ವರೂಪಃ
ಪ್ರತ್ಯಕ್ಷತಾಮುಪಗತಸ್ತ್ವಿಹ ರಂಗರಾಜಃ .
ವಶ್ಯಸ್ಸದಾ ಭವತಿ ತೇ ಯತಿರಾಜ ತಸ್ಮಾತ್-

ಛಕ್ತಃ ಸ್ವಕೀಯಜನಪಾಪವಿಮೋಚನೇ ತ್ವಂ .. 17..

ಕಾಲತ್ರಯೇಽಪಿ ಕರಣತ್ರಯನಿರಮಿತಾತಿ-
ಪಾಪಕ್ರಿಯಸ್ಯ ಶರಣಂ ಭಗವತ್ಕ್ಷಮೈವ .

ಸಾ ಚ ತ್ವಯೈವ ಕಮಲಾರಮಣೇಽರ್ಥಿತಾ ಯತ್-

ಕ್ಷೇಮಃ ಸ ಏವ ಹಿಯತೀಂದ್ರ ಭವಚ್ಛ್ರಿತಾನಾಂ .. 18..

ಶ್ರೀಮನ್ಯತೀಂದ್ರ ತವದಿವ್ಯಪದಾಬ್ಜಸೇವಾಂ
ಶ್ರೀಶೈಲನಾಥಕರುಣಾಪರಿಣಾಮದತ್ತಾಂ .

ತಾಮನ್ವಹಂ ಮಮ ವಿವರ್ಧಯ ನಾಥ ತಸ್ಯಾಃ
ಕಾಮಂ ವಿರುದ್ಧಮಖಿಲಂ ಚ ನಿವರ್ತಯತ್ವಂ .. 19..

ವಿಜ್ಞಾಪನಂಯದಿದಮದ್ಯ ತು ಮಾಮಕೀನಂ-
ಅಂಗೀಕುರುಷ್ವ ಯತಿರಾಜ ದಯಾಂಬುರಾಶೇ .

ಅಜ್ಞೋಽಯಮಾತ್ಮಗುಣಲೇಶವಿವರ್ಜಿತಶ್ಚ
ತಸ್ಮಾದನನ್ಯಶರಣೋ ಭವತೀತಿ ಮತ್ವಾ .. 20..
ಇತಿಯತಿಕುಲಧುರ್ಯಮೇಧಮಾನೈಃ ಶ್ರುತಿಮಧುರೈರುದಿತೈ ಪ್ರಹರ್ಷಯಂತಂ .

ವರವರಮುನಿಮೇವಚಿಂತಯಂತೀಮತಿರಿಯಮೇತಿ ನಿರತ್ಯಯಂ ಪ್ರಸಾದಂ .. 21..

ಇತಿ ಶ್ರೀಯತಿರಾಜವೀಮ್ಶತಿಃ ಸಂಪೂರ್ಣಾ .

The numbers in some prints are shifted since the first one is not numbered here.

